REZIME RADA

U radu je predstavljen uticaj poreskog sistema na razvoj tradicionalnog poduzetništva u Tuzlanskom kantonu koji se posmatra kroz poreznu poziciju preduzeća, poduzetničku aktivnost i poduzetničku okolinu, na jednoj strani, i državnu podršku razvoju poduzetništva alokacijom sredstava prikupljenih ubiranjem poreza, na drugoj strani.

U radu je postavljena i potvrđena sljedeća naučna hipoteza: Poreski sistem ima značajan uticaj na razvoj mikro, malog i srednjeg poduzetništva u Tuzlanskom kantonu i igra važnu ulogu u razvoju poduzetničke aktivnosti i poduzetničke okoline, a model redistribucije ostvarenih efekata od poreza značajno utiče na unapređenje i razvoj poduzetništva na području Tuzlanskog kantona.

U teorijsko-metodološkom smislu doprinos ovog magistarskog rada ogleda se u sljedećem: (1) Na temelju recentnih izvora koncizno su utvrđene teorijske osnove tradicionalnog poduzetništva i poreskog sistema; (2) Predstavljene su karakteristike interakcijskih odnosa između poreskog sistema i tradicionalnog poduzetništva; (3) Utvrđeno je da sistem oporezivanja utiče na razvoj poduzetničke aktivnosti i poduzetničke okoline, da oporezivanjem država prikupi određena sredstva koja može redistribuirati tako da potakne razvoj mikro, malih i srednjih preduzeća i na taj način omogući bolju poresku poziviju poduzetnika, unaprijedi i razvije poduzetničku aktivnost i poduzetničku okolinu u mikro, malim i srednjim preduzećima.

S aplikativnog aspekta doprinos provedenog istraživanja sadržan je u sljedećem: (1) Na reprezentativnom uzorku je izvršeno empirijsko istraživanje uticaja poreskog sistema na razvoj poduzetništva u Tuzlanskom kantonu, pri čemu je utvrđeno da poreski sistem utiče na razvoj poduzetništva, da je poresko opterećenje preduzeća veliko, a da je podrška države razvoju poduzetništva mala. Naime, uvođenje poreza na dodanu vrijednost  povećalo je poresko opterećenje poduzetnika što je rezultiralo većim budžetskim prihodima. Čini se logičnim da se značajan dio ovih sredstava redistribuira poslovnom sektoru čijim jačanjem se jača poreska osnovica, potiče poduzetnička aktivnost, razvoj i nova zapošljavanja. Nažalost,  rezultati provedenog istraživanja pokazuju da je podrška države razvoju poduzetništva minimalna; (2) Identifikovane su temeljne karatkteristike tradicionalnog poduzetništva, njegovi potencijali i značaj za razvoj Tuzlanskog kantona kao i poduzetnička infrastruktura u Tuzlanskom kantonu; (3) Utvrđene su temeljne karakteristike sistema oporezivanja u Tuzlanskom kantonu, što podrazumijeva poreske oblike, poreske osnovice, poreske stope, mjesto i vrijeme oporezivanja, poreska oslobađanja i poreske poticaje; (4) Dat je prijedlog  modela redistribucije poreza koji sadrži instrumente, mjere i aktivnosti poticanja mikro, malih i srednjih preduzeća na području Tuzlanskog kantona.

